
E chi arme regordavan e armatûe

Che se veddeivan da lontan luxî

E e sciabbre e e spae che fêua do foddro nûe

Affiæ mostravan tanto a punta e ô fî;

E balestre e alabarde armi segûe

Anzi quæxi infallibili a-ô colpî,

Ma sorve tutto ô fô dell’exploxion

E ô terribile effetto do cannon.

E cianzeivan allôa comme figgiêu

Che no-i poeî consolâ nè attaxentali:

O Cacico persuadili ô no pêu,

Ozela inutilmente a vaî animâli:

Pù matta in fin de vendicâ so sêu

A studìò ô moddo pe disingannâli

Inspirâ da-i demonii e da-ô so sdegno,

E a confiava a Caonabbo ô so disegno.

E avendolo pregôu, ch’ô a secondasse;

A se bella e a se lava in mezo a-ô sciûmme

A testa, ô collo, ô fûsto, e gambe e brasse,

E a s’acconça e a s’adorna ne-ô costûmme

Ciù ricco e ciù elegante che a l’ûsasse

E l'arasoia[1] e a so çentûa de ciûmme

A se mette e a collaña e i braççaletti

De rûmmie, de patelle e de cornetti.

E a se piggiava per so compagnia

Dozze Indiañe fra-e megio do so sesso

De cea ciù bella e gamba ciù spedia:

Comme lê a-i adornava all’indipresso,

Ma de ciù co-a collaña d’öu guernia;

Çerta che un tâ metallo da-ô sûccesso

O l'alleccava i nêuvi libertin

Quanto e grazie do sesso femminin.







	↑ L’arasoia a l'ea uña specie de beretta de ciumme redene, che diminuivan d’altezza allontanandose da-ô fronte.

